
„Ja, beroentoeng sekali tjabang Siao Lim Sie djika soesiok inaoe belaken," kata ia; „tapi akoe koeatir soesiok kaloe soeda bertemoe sama Boe Beng Hiap Kek nanti kena dilagoein dan berbalik djadi lembek, sebab akoe taoe betoel jang ia pande sekali bitjara, maka boekannja tida bisa djadi djika ia soeda kateter oleh soesiok ia aken poeter balik iapoenja bitjara jang doeloean, hingga soesiok aken berlakoe moerah dan melepasken lagi padanja."

„Oh, itoelah kaoe djangan koeatir," kata Tie Tjong Siansoe, „akoe nanti labrak ia dengen tida mengenal kasian, perioenja boeat pegang tegoe namanja tjabang Siao Lim Sie jang ia soeda begitoe lantjang brani nistaken."

„Tapi akoe rasa paling baek soesiok djangan maoe banjak bitjara prihal oeroesan tjabang kita jang ia nistaken, pada sabelonnja soesiok bisa tangkep padanja, hanja kaloe ia soeda dapet diringkoes baroelah soesiok tanjaken hal itoe."

„Begitoe poen baek," kata Tie Tjong Siansoe. Ini meloeloe ada akalnja Tjeng Sian jang koeatir iapoenja tipoe dan kadjoestahan kataoean, maka ia ingin sabisanja soepaja iapoenja soesiok djangan bitjara terlaloe banjak pada Boe Beng Hiap Kek. sebab kaloe itoe tetamoe maiem soeda dapet ditangkep, biarpoen iapoenja soesiok maoe melepasken djoega tida bisa, sebab bakal dipasraken pada tikoan.





VII.





Boe Beng Hiap oendjoek giginja.





Bebrapa hari berselang, Tie Tjong Siansoe soeda sampe ka Ankhee bersama Tjeng Sian Hweeshio jang

